
古典文學  第一名   江曉輝 

個人簡介：清華大學中國文學系博士班二年級 

香港僑生，曾獲獎項： 

(香港)第三十一屆青年文學獎徵文比賽新詩高級組亞軍及優異獎 

(香港)第三十二屆青年文學獎徵文比賽新詩高級組優異獎 

(香港)第三十三屆青年文學獎徵文比賽新詩高級組優異獎 

(香港)第三十四屆青年文學獎徵文比賽新詩高級組冠軍及優異獎 

(臺灣)第一屆「曉境雲聲」古典詩歌創作比賽七言律詩組第五名 

(臺灣)第十七屆西子灣文學獎古典詩詞組貳獎 

(粵港澳臺)第三屆粵港澳臺大學生詩詞大賽詩組季軍 

(臺灣)第十八屆西子灣文學獎古典詩詞組貳獎 

(臺灣)第十九屆西子灣文學獎古典詩詞組參獎、現代詩組首獎 

(臺灣)第二十屆西子灣文學獎古典詩詞組首獎 

(臺灣)第二十一屆西子灣文學獎古典詩詞組首獎、古典詞組參獎 

(臺灣)第二十九屆中興湖文學獎全國徵文比賽古典文學類第二名 

(臺灣)第三十屆中興湖文學獎全國徵文比賽古典文學類第三名 

(臺灣)第三十一屆中興湖文學獎全國徵文比賽古典文學類第二名 

(臺灣)第三十二屆中興湖文學獎全國徵文比賽古典文學類第一名 

----------------------------------------------------------- 

寒槀集 

     

  友人從緬回臺，中秋前夕小聚 

別後經年事，還看鬢上塵。芳樽同此夕，華蓋獨三人。寂寂天涯路，茫茫滄海身。

霜蟾圓或缺，不改是清真。 

 

    雨中眺聖稜線諸峰 

連峰驚潑墨，龍脊翳青陰。得雨神彌峭，藏雲跡更深。煙鱗隨隱現，石角大霸尖山

也，遠看如角變浮沉。一旦天風動，空山起蟄吟。 

 

    過新竹五峰張學良故居有感 

也識成仁志在胸，更憐三省戰雲濃。緩兵韜略原深密，挾蔣圖謀究凡庸。坐使祖

龍歸涇洛，空放曹瞞走華容。幽囚尚有青山伴，莽莽中州劫幾重。 

 

    讀報感懷 

邇來時事讀悲涼，家漸淪夷國已喪。一去將軍凋碧樹，幾添倀鬼禍蕭牆。迴天遼

鶴歸何處，隔海騷吟泣舊鄉。忍看鑪峰顏色改，曾經花草變迷陽。 

    遊太魯閣峽谷 

邃初之世，地拱天高聲隆隆，大塊巍峨起花東。黑風白雨作鬼斧，鑿破堅石巉巖

造化功。淵谷窮峽連海陸，山澤清氣乃相通。我來百十萬年後，載車危徑心亦陡

。崖雲生滅欲攖人，群山負日相奔走。千叠陰翠壓人來，偶聞落石肝膽摧。峽壁

夾道疑盡處，景隨路轉忽爾開。俯看湛澄一溪碧，沉雷滾滾奔流劇。衝波逆折碎

玉花，水霧凝寒生虛白。兩岸何物鬥嶙峋，如蹲如踞如立如騰撲，應是太古巨獸

之化石。巨獸隱，人道生，嗟哉今昔幾變更。谷風吞吐如呼吸，萬古依然是此聲

。此聲異，循聲去，山有靈兮山欲語。穿窟入穴黯復明，為尋幽絕求一覷。忽驚

一山立雄奇，天地成象竟如斯。吾友茫茫皆不察，為君指點解君疑。君不見山迂

水縈處，千尺峭壁截如削。君不見岩紋石色異，龍姿鳳態為輪廓。鳳鼓翼兮翻飛，

龍擊波兮騰躍。寄形神而隱山，待星月而出壑。莊生雖云藏天下，天下人心已狂

迷。古道並行不相悖，熊攀鱗躍鹿飲溪。今則海變山傾冰銷盡，毒雲腐水斷虹霓，

惟有煙谷僻野尚堪棲。山光樹影近夕陽，今耶古耶知何是，載歸漸隨暮色紫。信

知夜深人去後，石裂壁開起相呼，莽蒼又續洪荒紀。 

案：太魯閣峽谷過燕子口不遠處，右方有一山壁峭立，其岩紋石理作鳳飛龍躍之態。余不諳相地

之術，亦覺其藏雲聚氣，形勢殊異。 

 

    霧霾行 

戮地鞭山坤靈怒，赫赫蚩尤興大霧。羲娥老死燭龍瞑，寒霾陰瘴鎖長暮。黃泉天

衢久徘徊，黑蝶撲人劫後灰。落塵如雪深一寸，鬼燈照天天不開。酸風射目悲泣

血，肺腑吸吐火雲熱。煙樹骨枯花迷魂，蜃樓咫尺忽明滅。憧憧行客看未真，半

疑罔兩半疑人。蘭陵假面烏衣影，撥霧尋春不見春。誰令蒼蒼非正色，萬家拘攣

朝北極。紅旗半掩蝙蝠飛，天門隔霧深不測。 

 

    行路難 

入世悲染絲，蒼黃繚亂不復昨。擇道泣臨途，南北迂遠枉求索。素衣出門緇衣歸，

幾人情性失所託。謀身多愧轅下駒，塵中誰惜支公鶴。秋風秋雨憂患多，春月春

花歡情薄。男兒百煉本崎嶇，莫忘初心曾一諾。 

 

    招魂 

歎飛光之遒邁兮，恐華滋其秋凋。感生事之奈何兮，若窮林之孤蜩。世路遠而易

迷兮，行無依乎搖搖。憂離魂之散渙兮，故楚吟以自招。 

魂兮歸來，闤市不可以久棲些。大廈蔽日，無朝夕些。高樓隱月，失朔望些。霓

虹赫赫，星河涸些。霾塵滯晦，零雨苦些。奇貨百物，眩以惑些。囂論盈耳，機

心作些。車錯轂而肩摩，心燎焦些。巷委曲而多蹇，行止迷些。微戶牖而屈樑，

居局蹐些。隔寒壁而望斷，精神索些。魂兮魂兮，胡不念羲舒朗燦，臨照下土些。

天地絪縕，萬類繁些。雲雷布雨，陽氣萌些。碧霄曠野，可徜徉些。維北有斗，

挹酒漿些。巒嶂低昂，可嘯傲些。澄波清河，可濯足些。鷗盟禽戲，無戕害些。

農事花藝，安以終些。四時潛化，善以順生些。莫違莫妄，歸自然些。 

魂兮歸來，世網不可以羈些。鳥投罻羅，惜穹宇些。魚罹罾罟，哀江海些。名祿

繫絆，進退難些。儀禮束縛，拱揖偽些。嬰心牽疾，長拘攣些。緇塵撲撲，靈光

蒙些。逢好惡而仰息，情志爽些。拘繁俗而難違，性爛漫些。常馳騖乎衣食，恆

憔悴些。問賦命之安屬，言誰與些。魂兮魂兮，胡不念赤子無邪，含德厚些。童

蒙未染，絕智巧些。饑以飽食，倦以眠些。蓬首跣足，容顏煥些。歌哭無忌，行

放率些。攀樹拈花，蟲禽友些。追風逐月，其思誕些。抱膝自得，樂無悶些。目

無貴賤，遠禮法些。喜怒潑潑，抗世俗些。頑璞未鑿，全其性些。莫忘莫失，復

汝初些。 

魂兮歸來，遠地不可以淹留些。山海連屬，無涯際些。月奔星馳，韶年逝些。邃

路盤岐，迷疑多些。獨行踽踽，泥潦蹇些。日昏樹暝，悲風厲些。蟬泣鴞號，推

肝腸些。慶騰讙讙，闌珊聽些。燈火萬戶，非汝托些。斟酌相酬，與影共些。疹

恙在榻，其誰顧些。浮萍飄絮，其如汝些。燕飛差池，陟岵屺些。魂兮魂兮，胡

不念旅夢迷離，歸途坦些。門牆依舊，鄉語諳些。怙恃康寧，齒髮茂些。同飲共

食，脊令厚些。起居不遠，戚友近些。訪鄰尋里，登其堂些。嘉節勝遊，管弦樂

些。慈幃親調，飯飶香些。陳衾故簟，潛寐酣些。陋室雖淺，天地寬些。冬溫暑

涼，風雨緩些。遊魂勞遠，寧復安些。莫憂莫疑，反故鄉些。 

亂曰：鳥倦飛而思巢兮，草木莊而有根。人靈胡不反顧兮，凝遊神兮歸心源。懸

明月以為燈兮，剪寒雲以為幡。歌楚些以為呪兮，向四方兮招生魂。 

 

    大招 

魂兮魂兮，胡為忘乎汝之名。肇秦嬴而置籍兮，遞清轄於寶安。以南京之約定兮，

遂割壤乎英皇。匯南龍之脈氣兮，接珠江之流長。枕五嶺為屏障兮，臨淵滄以通

洋。傳中原之故俗兮，又參酌乎殊方。遠板蕩之離亂兮，亦清寧之福鄉。水土甘

而豐沃兮，勻冬夏之炎涼。務漁耕為世業兮，復招徠以營商。製沉香以名擅兮，

開港埠而帆揚。 

魂兮魂兮，胡為忘乎汝之榮。嗣開埠而百載兮，漸漁村而華都。國父曾之遊學兮，

懷革命之雄圖。集華洋之粹兮，更會通乎多途。號冠冕之寶鑽兮，稱東方之明珠。

機場臨於碧海兮，迎鐵翼之飛鳧。港灣吞吐之巨兮，容千舶而無虞。樓參差如鱗

櫛兮，依鑪峰之嵎嵎。青雲盪其上兮，歎形勢之絕殊。抱九龍之生氣兮，實商貿

之中樞。店肆繁於林列兮，人車溢乎長衢。霓燈爭與明月兮，星耀闇以難俱。粵

謳傳於眾口兮，映畫播乎異區。迓八方之客兮，以信道而不孤。人奮發而自力兮，

雖勞碌而心愉。尚競進而通變兮，崇法治而未迂。既百業以昌旺兮，雖庶民亦安

居。 

豈意一奏哀歌，天地傾側。旗失龍獅，日星隱匿。若澄鏡之蒙塵兮，如素絲之染

墨。易滄波之淨明兮，變青山之顏色。黑手懸而欺狂兮，毀憲章以其亟。既奪舍

以祟魅兮，僭成功而棰敕。朔風厲而蕭騷兮，芳菲凜而偃息。斷松柏之邃根兮，

擇惡木以扶植。小人逢其時兮，雞犬榮以顯陟。棄大道與世違兮，惟仰北以是式。

法網裂而不張兮，貪狼進而逾逼。無飽饜乎民膏兮，更仁心以為食。糾虎倀為其

僚兮，聚兵勇以為賊。甫三載之乖和兮，傷百年之社稷。民無措以怨嗟兮，欲安

生而未得。空緬懷乎舊常兮，睹滄桑而憤惻。哀我城之欲墜兮，故招復其靈識。 

魂兮魂兮，惟北不可以安寓。以其賦命之不仁兮，陌路迷而眩懼。乃㺊獸之所居

兮，為四時之丘墓。天地閉而不通兮，絕生機而主禁錮。羲日衰而荒寒兮，陰雲

凝其幽暮。怨泣起其腥風兮，曾喋血於輦路。憂玄冥之不明兮，喚南魂乎止步。

歸來兮，呼汝之名兮，招離魂兮回顧。揚汝之榮兮，引精神兮重附。遠異域之昏

蠻兮，離凶頑之畏怖。逐惶惶之鬼狐兮，以龍獅為戒護。遁蘭蕙之芬芳兮，邁春

陽以安度。既歸復以壯兮，長耿耿而貞固。 

 

    翠樓吟‧遊頤和園 

曳影荷枯，垂堤柳老，沉雲霧霾如晦。臨軒空弔古，念憔悴孤魂心事，傾湖難洗。

縱碧瓦朱牆，遊廊逶迤。無塵地。祗今相看，肅疏情味。  已矣，閬苑清漪，

聚四方文物，九州王氣。奈西風浩浩，一朝戰雲盤天際，庭園俱廢。更舊夢前朝，

人間何世。湖煙起。暮寒淒楚，百年醒未。 

 


